
Liewe kollegas

Ons kan amper nie glo dat die laaste maande van ons termyn aangebreek het nie. Mei-maand 2011 lê om die draai en dan hou ons weer Sinode.  ’n Mens kyk met dankbaarheid terug op die laaste drie jaar, maar jou keel trek ook effe toe as jy dink aan alles wat nog voor dan moet gebeur.  Daar is nog twee Moderamenvergaderings wat voorlê. Die eerste vind op 11-12 Augustus 2010 plaas.  Ons  hoop om ’n hele aantal sake en opdragte vir die termyn tydens die geleenthede af te rond.  Dalk is dit gepas om vandag net so ’n bietjie terugvoering te gee en van ons fokusareas weer te herbesoek.

TERUGVOERING

· Huis Cummings

Die afbrand van Huis Cummings op Wellington was vir ons ’n groot hartseer. Aangesien die geboue (wat aan ons sinode behoort) egter kragtens ’n ooreenkoms deur die kollege (’n onafhanklike art. 21 maatskappy) bestuur word, het ons regsmening gesê dat ons nie te vinnig moet inspring en die verantwoordelikheid vir die herstel by die kollege oorneem nie. Na maande se gesloer het ons egter besef dat dinge nie meer so kan aangaan nie en is konkrete planne van die kerk se kant gemaak (kwotasies, befondsing, aanstel van kontrakteurs, onderhandelinge met die erfeniskomitee) om ten minste net die dak weer op te kry en die basiese struktuur te beveilig. Ons hoop dat die wiele eersdaags sal rol.

· SKDB (Sien ook paragraaf oor herstrukturering en armoede)

Ons het die afgelope tyd verskeie navrae gehad oor die rol van BADISA in ons sisteem, asook die funksionering van ons gemeentelike diakonaat, nadat die SKDB se PSD-pos vir lank nie gevul is nie. Ons is dankbaar om aan te kondig dat ’n kantoor eersdaags weer open wat spesifiek van die kerk se kant skakeling met BADISA en ook ander diakonale programme sal verhoog. Ons hoop dat gemeentes beter ingelig sal wees en ook  dat die skakeling met instellings/tehuise en programme, wat baie lank voorheen direk onder die kerk se beheer was, ook sal verbeter.   ’n Voltydse PSD word egter nie op hierdie stadium in die vooruitsig gestel nie.  Die befondsing sal kom uit reserwefondse van die SKDB en geen ekstra las sal op gemeentelike bydraes geplaas word nie. ’n Netwerk-koördineerder is aangestel wat kern administratiewe funksies sal verrig en skakelwerk sal doen.  Nuwe ooreenkomste is ook op die tafel wat hopelik die funksionering van die Gekombineerde Kommissie vir Diakonaat (NGK en VGK) verder sal verbeter. Kontak-inligting sal eersdaags deurgegee word.

· Vreemdelingehaat
Verskeie nuusberigte van verskillende aard het hieroor die rondte gedoen. Van die kerk se kant was ons in onderhandelinge met die staat betrokke oor die beskikbaarstelling van geriewe om ontwortelde mense te huisves. Daar word egter ook gewerk aan ooreenkomste wat die kerk teen langtermyn laste sou beskerm, indien geriewe beskikbaar gestel word. Ons groot dank egter aan dié gemeentes wat wel hul geriewe vir ’n noodplan beskikbaar gestel het. Ons weet dat dit nie sonder risiko’s gedoen is nie en verstaan die kompleksiteit van die situasie goed. Dankie egter vir julle gesindheid. Indien daar spesifieke navrae is, kan Braam Hanekom by die sinodale kantoor geskakel word. 

· Herstrukturering

Intussen is ons ook hard besig om te werk aan ’n herstruktureringsplan vir ons sinodale werksaamhede. Die kern daarvan bestaan uit twee komponente. Aan die een kant wil ons al meer ons sinodale strukture gebruik as netwerk-knoper wat gemeentes bemagtig om as gemeentes saam ’n verskil te maak.  Die sinode wil dus self as sisteem kleiner, eenvoudiger en meer bemagtigend optree. Aan die ander kant wil en moet ons meer koste-effektief wees. ’n Verslag hieroor dien voor ons volgende moderamenvergadering. 

FOKUSAREAS

Aan die begin van ons termyn het ons veral 7 areas geïdentifiseer waarop ons wou fokus. Net nog ’n paar woorde oor 4 van die areas vandag.

· GEBED

Dit is steeds ons oortuiging dat gebed die manier is waarop die kerk asemhaal. Ons dink soms ons kan daarsonder, maar ons kan nie. Daarom het ons ’n gebedsnetwerk gevestig waarby die oorgrote meerderheid van gemeentes ingeskakel het. Dankie daarvoor. Ons wil nie voorskryf oor hoe daar gebid moet word nie, maar wel mooi vra DAT ons dit as ’n saak van hoogste prioriteit sal hanteer. Ons weet dat daar soms siniese stemme is wat opgaan dat gebed en intimiteit met God alleen net maar een of ander vorm van persoonlike ontvlugting uit die wêreld is. Tog voel ons dat dit juis andersom werk. Dit is juis in egte intimiteit en gemeenskap met God waar ons beweeg word om werklik soos God dit wil by die wêreld en sy nood betrokke te raak. Hierdie gedagte eggo deur die geskiedenis van die kerk. 

· ARMOEDE

Armoede in Suid- Afrika bly ongetwyfeld een van die heel grootste uitdagings om aan te spreek. Oneindig dankie aan ons gemeentes wat op voetsoolvlak reeds ’n verskil maak. Hier by die sinodale kantoor het ons egter ook begin om sisteme in plek te sit wat ons nadenke oor armoede, ons gemeente diakonaat/diens van barmhartigheid na ’n nuwe vlak van funksionering kan neem. Dit is vir ons ’n brandende saak.  Die nuwe kantoor wat gevestig word en waarna verwys is, is  maar een voorbeeld van ons erns rondom die saak.  

· EVANGELISASIE

Heelwat vrae word gevra oor watter soort verlossingsleer die NGK regtig nog vandag leer en verkondig.  Ons verstaan dat binne die konteks in ’n nuwe SA nuwe vrae hieroor gevra word.  Terselfdertyd besef ons ook dat hierdie vrae knaag aan van die heel belangrikste drywers en energiepunte wat vir jare die hartklop van ons kerk uitgemaak het. Dit vat aan die wesens-identiteit van die kerk as gestuurde Liggaam van Christus. Sonder om die kompleksiteit van sommige vrae te misken, wil ons langs hierdie weg dit onomwonde stel dat ons as leierskap van die kerk glo in die verlossing in Jesus Christus soos dit werklikheid word in sy kruisiging en opstanding en ons gelowige aanvaarding van Hom. Ons wil daarmee nie die misterie en soewereiniteit van God se verlossingswerk misken nie, maar glo dat die Skrif dit so aan ons openbaar.

Dit is die boodskap wat ons wil en moet verkondig, maar wil terselfdertyd die vraag vra of ons nie die afgelope jare ’n blote bekeringsboodskap verkondig het ten koste van ’n oproep om getroue dissipelskap nie? Sekerlik moet die twee sake nie teenoor mekaar gestel word nie. Tog vra ons die vraag of deel van die kerk se kragteloosheid in hierdie dae nie daarin lê dat ons nie die betekenis van ware dissipelskap leer leef en self daarin groei nie? Dalk moet ons wanneer ons oor evangelisasie praat, weer dringender en ernstiger oor dissipelskap begin praat.

· VERSOENING EN EENHEID

Die Wêreldbeker-sokkertoernooi was eenvoudig ’n wonderlike ervaring en ons is die Here oneindig dankbaar daarvoor, maar ’n mens wonder tog hoekom die wêreld ons elke keer moet voorgaan wanneer dit by versoening kom? Ons glo dat ons nou ’n belangrike rol te speel het om die momentum wat die WB geskep het te laat voortgaan. Dankie aan almal wat daaraan meewerk. Ons hoor soveel ongelooflike stories van wat op grondvlak aan die gebeur is. Dankie vir elke gemeente wat eenheid en versoening as ’n prioriteit stel.  Mag die Heilige Gees ook in die dae kragtig onder ons werk en ons met nuwe passie en energie vul om onsself weer en weer vir die belangrike saak in SA te gee.

Hier uit die moderatuur groet ons julle almal en bid regtig die vrede en seën van Christus op almal toe. Mag die nuwe semester vol lekker verrassings en vreugde wees.

Groete in Christus

Braam, Monty, Hannes, Nelis, Franziska, Elize, Ben en Francois

Vriendelike groete

